
Här Claude Wiseler 
Präsident vun der Chamber 

Lëtzebuerg, den 7. September 2026 

Här Präsident, 

sou wéi den Artikel 80 vum Chambersreglement et virgesäit, biede mir Iech, dës parlamentaresch Fro un 
d’Madamm Ministesch fir Konsumenteschutz an un den Här Minister fir Wirtschaft, PME, Energie an Tourismus 
weiderzeleeden. 

Duerch déi séier Entwécklung vu kënschtlecher Intelligenz ass et haut méiglech, Fotoen an 
Immobilienannoncen staark ze veränneren. Esou kënnen zum Beispill Raim méi hell, méi grouss oder méi 
modern ausgesinn, wéi se a Wierklechkeet sinn. Och Ariichtungen oder Equipementer kënnen digital bäigesat 
oder verännert ginn. 

Fir potenziell Locatairen oder Keefer ass et dobäi net ëmmer einfach ze ënnerscheeden, ob et sech just ëm eng 
visuell Opwäertung oder ëm eng Duerstellung handelt, déi net méi deem reellen Zoustand vum Objet 
entsprécht. Besonnesch problematesch ass dat, wann net uginn ass, datt kënschtlech Intelligenz benotzt gouf. 

An deem Kontext géife mir der Madamm an dem Här Minister gär follgend Froe stellen: 

- Hunn d'Madamm an den Här Minister Kenntnis dovun, datt an Immobilienannoncen zu
Lëtzebuerg Fotoe benotzt ginn, déi mat kënschtlecher Intelligenz generéiert oder staark
verännert goufen? Goufen et dozou scho Reklamatioune vu Konsumenten?

- Erlaabt den aktuelle Code de la consommation et, géint irreféierend Immobilienannoncen 
virzegoen, wann d'Fotoen net méi deem reellen Zoustand vum Objet entspriechen?

- Mussen Immobilienagencen dofir suergen, datt d'Fotoen an hiren Annoncen deem reellen
Zoustand vum Objet entspriechen oder Verännerunge kloer als esou uginn?

- Ass d'Regierung der Meenung, datt duerch kënschtlech Intelligenz generéiert oder verännert 
Fotoe vun Immobilien ënnert d'Transparenzgesetz vum europäeschen AI Act falen? Wa jo, 
wéi eng Autoritéit ass zu Lëtzebuerg fir d'Kontroll vun dëse Reegelen zoustänneg?

- Gesäit d'Regierung Handlungsbedarf, fir e kloer d'Kennzeechne vu Fotoen anzeféieren, déi 
mat kënschtlecher Intelligenz substanziell verännert oder generéiert goufen?

